
Rhagair gan y Cadeirydd, Mr John Nash
Er mwyn wynebu’r heriau economaidd ac ymateb i’r blaenoriaethau 
rhanbarthol ym maes sgiliau dros y tair blynedd nesaf, bydd angen i ni 
gydweithio’n agos â Llywodraeth Cymru a’n partneriaid. 

Mae gan y sector dysgu seiliedig ar waith ran allweddol i’w chwarae 
wrth helpu Comisiwn Addysg Drydyddol newydd Llywodraeth Cymru 
i wynebu heriau a chyfleoedd o hyn ymlaen. 

Er mwyn gwireddu gweledigaeth Ffederasiwn Hyfforddiant Cenedlaethol Cymru o 
ddatblygu gweithlu ar gyfer y dyfodol yng Nghymru, mae’n rhaid i ni ddal ati i ddylanwadu 
ar bolisïau Llywodraeth Cymru ym maes sgiliau a phrentisiaethau er mwyn sicrhau 
cydraddoldeb o ran cyllid a pharch i ddarparwyr dysgu seiliedig ar waith a phrentisiaid. 

Byddwn yn dal ati i bleidio achos darparwyr prentisiaethau a phrentisiaid mewn 
trafodaethau gyda rhanddeiliaid ledled Cymru a’r Deyrnas Unedig. 

Bydd ein pwyslais ar broffesiynoli’r gweithlu dysgu seiliedig ar waith yn allweddol er mwyn 
cyrraedd targed uchelgeisiol Llywodraeth Cymru o 125,000 o brentisiaid o bob oed erbyn 2027.

Y Cyfarwyddwr Strategol – Lisa Mytton
Mae’n hanfodol yn awr, fwy nag erioed, bod pobl yn cael cyfle i 
feithrin sgiliau yn y gweithle, gyda chyfleoedd gwaith go iawn, a bod 
gweithlu medrus ar gael i sefydliadau. 
Rydym ni’n gorff blaenllaw ym maes dysgu yn y gweithle ac rydym 
yn ymroi i lunio a llywio darpariaeth prentisiaethau.  Mae hyn yn rhan 
hanfodol o strategaeth y Llywodraeth Cymru ar gyfer dysgu gydol 
oes; rhywbeth sy’n llinyn trwy bopeth a wnawn. 

Gwnaed cynnydd sylweddol o ran darpariaeth prentisiaethau – rydym yn awyddus i 
adeiladu ar hyn ac mae ein gwaith yn cael effaith wirioneddol.  Trwy ein haelodau, mae 
miloedd o brentisiaid ledled Cymru’n gwireddu eu potensial.  
Mae’r cynllun strategol hwn yn cyflwyno ein gweledigaeth a’n blaenoriaethau ar gyfer 
bwrw ati i gydweithio ag amrediad eang o bartneriaid ac â Llywodraeth Cymru wrth iddynt 
gyflawni eu cynllun uchelgeisiol i sicrhau 125,000 o brentisiaid.

Pwy ydym ni?  
Mae Ffederasiwn Hyfforddiant Cenedlaethol Cymru (NTFW) yn gorff cynrychioliadol ar gyfer 
yr holl sefydliadau ac unigolion ledled Cymru sy’n ymwneud â chyflenwi dysgu yn y gweithle. 
Mae’r aelodau’n amrywio o ddarparwyr hyfforddiant bach arbenigol i sefydliadau mawr 
cenedlaethol neu ryngwladol, yn ogystal ag awdurdodau lleol ac elusennau.
Mae’r aelodau’n gweithio ym mhob cwr o Gymru mewn lleoliadau gwledig a threfol, 
dwyieithog a chyfrwng Cymraeg ac mewn cymunedau Du, Asiaidd ac Ethnig Leiafrifol. Mae 
gan yr aelodau gysylltiadau â miloedd o gyflogwyr ledled Cymru sy’n amrywio o fusnesau 
bach a chanolig eu maint i sefydliadau mawr rhyngwladol a chyrff yn y sector cyhoeddus.
Mae’r NTFW yn cynrychioli buddiannau darparwyr hyfforddiant a dysgwyr gan roi 
gwybodaeth iddynt am bob agwedd ar agenda addysg a hyfforddiant yng Nghymru. 
Mae’r Ffederasiwn yn cydweithio’n agos â Llywodraeth Cymru ar lefel weinidogol, Aelodau o’r 
Senedd, Aelodau Seneddol o Gymru a rhanddeiliaid allweddol yn cynnwys y Partneriaethau 
Sgiliau Rhanbarthol, awdurdodau lleol, Gyrfa Cymru, ColegauCymru, Estyn, Cyngor y 
Gweithlu Addysg, Cymwysterau Cymru, Ffederasiwn y Busnesau Bach a’r CBI.

Y Weledigaeth 
Datblygu gweithlu’r dyfodol yng Nghymru

Y Genhadaeth
Cawn ein cydnabod am:
• Bleidio achos ein haelodau yng Nghymru
• Hyrwyddo effeithiau cadarnhaol ar yr economi
• Dysgu seiliedig ar waith (DSW) gyda’r gorau yn y byd gan y llywodraeth a rhanddeiliaid 

ehangach
• Hyrwyddo cydraddoldeb rhwng dysgu galwedigaethol a dysgu academaidd

Blaenoriaethau strategol
Cydweithio â Llywodraeth Cymru i ddylanwadu ar eu polisïau a’u meddylfryd at y dyfodol, 
gan sicrhau cydraddoldeb ar gyfer darparwyr a dysgwyr DSW. 
Cynrychioli aelodau’r NTFW gyda rhanddeiliaid ledled Cymru a’r Deyrnas Unedig gan herio, 
llywio a llunio polisïau ar sgiliau a phrentisiaethau. 
Pwysleisio’r angen am gyfraddau ariannu teg a thryloyw ar gyfer yr holl raglenni 
prentisiaethau gan adlewyrchu gwir gost eu darparu. 
Dylanwadu ar broses sefydlu Comisiwn newydd Llywodraeth Cymru ar gyfer Addysg 
Drydyddol a helpu i’w lunio gan adeiladu ar gryfderau’r sector DSW er mwyn wynebu’r 
heriau a’r cyfleoedd sydd o’n blaen. 
Cydweithio â phartneriaid i helpu i feithrin gallu a phroffesiynoli gweithlu prentisiaethau 
DSW.

Blaenoriaeth Strategol 1
Cydweithio â Llywodraeth Cymru i ddylanwadu ar eu polisïau a’u meddylfryd at y 
dyfodol, gan sicrhau cydraddoldeb ar gyfer darparwyr a dysgwyr DSW.
Y llynedd, rhoddwyd cynnydd o 7.1% i’r holl ddarparwyr ôl-16 ac eithrio’r sector DSW. 
Mae hyn yn ymddangos yn groes i’r nod o gydraddoldeb ar draws yr holl sectorau ôl-16, 
sef un o egwyddorion cychwynnol y System Gynllunio ac Ariannu Genedlaethol ôl-16. 
Byddwn yn parhau i weithio tuag at hyn gan y byddai’n rhoi sefydlogrwydd a sicrwydd i 
gyflogwyr, dysgwyr a’r sector. Byddai ymgais i sicrhau system ariannu deg yn cydnabod y 
cynnydd mewn costau, e.e. codiadau cyflog, codiadau pensiwn, cost cyflwyno’r Cyflog Byw 
Cenedlaethol ac ati – pob un yn gostau y bu angen i’r sector eu hysgwyddo, a chofio mai dim 
ond cynnydd bychan a gafwyd mewn 10 mlynedd.
Byddwn yn parhau i gefnogi’r gymuned DSW, gan gydweithio â Llywodraeth Cymru a 
rhanddeiliaid eraill, a helpu i lunio polisïau sy’n effeithio ar y sector DSW, y dysgwyr a’r staff. 
Byddwn yn parhau i gynrychioli buddiannau’n haelodau a phleidio’u hachos, gan ddangos 
gwerth DSW i Lywodraeth Cymru, rhanddeiliaid eraill, dysgwyr a chyflogwyr. 
Bydd ein hymrwymiad i gydweithio a gweithio mewn partneriaeth yn parhau ac fe’i gwelir yn 
ein gwaith gyda ColegauCymru, sy’n golygu cydweithio’n effeithiol i gryfhau llais darparwyr 
hyfforddiant yng Nghymru – rhai annibynnol a rhai sy’n rhan o gonsortia colegau.
Rydym yn cefnogi’r weledigaeth y bydd o leiaf 90% o bobl ifanc 16-24 oed yng Nghymru 
mewn addysg, cyflogaeth neu hyfforddiant erbyn 2050, ac y bydd y bwlch rhwng cyfradd 
cyflogaeth Cymru a’r DU wedi’i ddileu erbyn 2050. Bydd hyn yn helpu i sicrhau Cymru decach 
nad yw’n gadael neb ar ôl ac i wneud Cymru’n wlad lle y gall pobl deimlo’n hyderus wrth 
gynllunio’u dyfodol. 
Yn unol â rhaglen Brentisiaethau uchelgeisiol Llywodraeth Cymru, rydym yn cefnogi’r nod o 
gynyddu cyfleoedd i bobl o bob oed a phob cefndir i ddatblygu sgiliau trosglwyddadwy yn y 
gweithle a rhoi hwb i’w cyfleoedd mewn bywyd. Gellid cyflawni hyn trwy gefnogi cyflogwyr a’u 
gweithwyr ledled Cymru a chefnogi buddsoddi i helpu i adeiladu economi deg a chynaliadwy.
Mae ein blaenoriaethau strategol yn cefnogi’r agenda sgiliau i ddarparu polisïau ar gyfer 
gwneud unigolion yn gyflogadwy, gan helpu’n fawr i drechu tlodi a chryfhau’r broses hon trwy 
raglen Twf Swyddi Cymru+ sy’n rhan allweddol o gynllun Llywodraeth Cymru, Gwarant i Bobl 
Ifanc.   

Blaenoriaeth Strategol 2
Cynrychioli aelodau’r NTFW gyda rhanddeiliaid ledled Cymru a’r Deyrnas Unedig gan 
herio, llywio a llunio polisïau ar sgiliau a phrentisiaethau.
Nod ein blaenoriaethau strategol yw adeiladu ar ein cryfderau er mwyn ymateb yn well i’r 
heriau a’r cyfleoedd sydd o’n blaen. 
Byddwn yn lobïo am system Brentisiaethau sy’n hyblyg ac yn ymateb i anghenion ein 
dysgwyr a’n cyflogwyr, ac sy’n cefnogi datblygiad economi gadarn ac arloesol yng 
Nghymru. 
Byddwn yn dal i gydweithio â sefydliadau dyfarnu, Cymwysterau Cymru a chyrff y sector 
er mwyn sicrhau bod prentisiaethau’n addas at y diben a bod elfennau academaidd ac 
elfennau galwedigaethol yr holl raglenni’n diwallu anghenion dysgwyr a chyflogwyr. 
Byddwn yn dal i weithio ochr yn ochr â chydweithwyr a rhanddeiliaid eraill fel 
ColegauCymru, y Partneriaethau Sgiliau Rhanbarthol, Estyn, Gyrfa Cymru, y Coleg 
Cymraeg Cenedlaethol a Chyngor y Gweithlu Addysg ymhlith eraill. 
Byddwn yn sicrhau bod aelodau a rhanddeiliaid yn cael adborth effeithiol am 
weithgareddau’r Ffederasiwn a’u canlyniadau. 

Byddwn yn annog pobl o fewn y rhwydwaith addysg, hyfforddiant a sgiliau i rannu arferion 
gorau er budd dysgwyr, cyflogwyr ac aelodau gan annog staff ar bob lefel yn y sefydliadau 
sy’n aelodau i ymgysylltu’n llwyr â rhwydwaith yr NTFW a chymryd rhan lawn ynddo. 
Byddwn yn ymateb yn sydyn ac yn fanwl-gywir i ymgyngoriadau, ymchwil ac adroddiadau i 
hybu’r agenda addysg, hyfforddiant a sgiliau a dylanwadu arni. 
Byddwn yn parhau i ymgysylltu â Gweinidogion, Aelodau’r Senedd ac Aelodau Seneddol 
i danlinellu pwysigrwydd prentisiaethau, gwaith y rhwydwaith a’r effaith gadarnhaol ar yr 
economi, dysgwyr a chyflogwyr.

Blaenoriaeth Strategol 3
Pwysleisio’r angen am gyfraddau ariannu teg a thryloyw ar gyfer yr holl raglenni 
prentisiaethau gan adlewyrchu gwir gost eu darparu.
Wrth lobïo, rydym yn cydnabod bod gan Gymru ymrwymiad cryf i gymwysterau 
galwedigaethol – mae’n cyflenwi mwy o gymwysterau galwedigaethol na’r un wlad arall yn 
y DU. Yn ogystal, mae cyfran uwch o gyflogwyr Cymru’n cytuno’n gryf bod cymwysterau 
galwedigaethol yn hyblyg ac yn cynnig gwerth am arian. 
Rydym yn cydnabod ac yn croesawu’r cynnydd ychwanegol o 5% a gafwyd oddi wrth 
Lywodraeth Cymru a byddwn yn parhau i fonitro effaith yr argyfwng costau byw, gan 
gydweithio’n agos â ColegauCymru i ddarparu tystiolaeth i gefnogi anghenion y sector 
DSW, a gweithio ar ddatrysiadau ochr yn ochr â darparu cymwysterau o ansawdd da. 
Byddwn yn canolbwyntio ar gydweithio â Llywodraeth Cymru a rhanddeiliaid eraill i 
ddangos pa mor effeithiol yw cymwysterau galwedigaethol a chwblhau prentisiaeth a pha 
mor werthfawr ydynt i’r dysgwr, y cyflogwr a’r economi, gan brofi’r angen am gyfraddau 
ariannu teg a thryloyw. 
Byddwn yn parhau i hyrwyddo ac annog pobl i feithrin sgiliau o safon fyd-eang trwy Wobrau 
Prentisiaethau Cymru, yr Wythnos Prentisiaethau a digwyddiadau WorldSkills. 
Rydym yn awyddus i’r system sgiliau ddatblygu diwylliant buddsoddi cryfach. Gofynnwn i 
Lywodraeth y DU a Llywodraeth Cymru fuddsoddi mwy a defnyddio’r holl ffynonellau cyllid 
sydd ar gael, gan arwain at gynnydd yn lefelau cyffredinol y buddsoddi mewn sgiliau a rhoi 
hwb i’r galw am y ddarpariaeth a’i ansawdd yn y tymor hwy.

Blaenoriaeth Strategol 4
Dylanwadu ar broses sefydlu Comisiwn newydd Llywodraeth Cymru ar gyfer Addysg 
Drydyddol a helpu i’w lunio gan adeiladu ar gryfderau’r sector dysgu seiliedig ar waith 
(DSW) er mwyn wynebu’r heriau a’r cyfleoedd sydd o’n blaen.
Byddwn yn dal i gydweithio’n agos â Llywodraeth Cymru sydd wedi addunedu i ddarparu 
sector addysg a hyfforddiant ôl-orfodol (AHO) mwy ymroddedig, rhagorol a theg yng 
Nghymru gan flaenoriaethu buddiannau dysgwyr a chyfrannu at ffyniant y genedl drwy’r 
comisiwn newydd. 
Byddwn yn dal i gefnogi’r gwaith o amddiffyn buddiannau dysgwyr, gan sicrhau bod dysgu 
galwedigaethol a dysgu academaidd yn cael eu gwerthfawrogi i’r un graddau. 
Byddwn yn dal i gydweithio â’r Coleg Cymraeg Cenedlaethol i gynyddu nifer y cymwysterau 
a gymerir trwy gyfrwng y Gymraeg gan gefnogi nod y Comisiwn o sicrhau bod mwy 
o addysg drydyddol ar gael yn Gymraeg ac annog unigolion i ddysgu drwy gyfrwng y 
Gymraeg. 
Daeth y ddeddfwriaeth i greu’r corff yn dilyn adroddiad yn 2016 a gomisiynwyd gan y 
Llywodraeth i drafod dyfodol Cyngor Cyllido Addysg Uwch Cymru. Roedd yr adroddiad 

yn argymell datblygu “gweledigaeth gyffredin” ar gyfer y system addysg ôl-orfodol 
yng Nghymru, yn seiliedig ar “gysylltiadau cryfach rhwng polisi addysg, darparwyr a 
darpariaeth, a nodau cymdeithasol ac economaidd”, ynghyd â chreu un awdurdod 
rheoleiddio, goruchwylio a chydgysylltu ar gyfer addysg ôl-orfodol.
Dywedodd Llywodraeth Cymru y byddai’r Comisiwn “yn helpu dysgwyr i symud yn ddi-dor 
o addysg orfodol i addysg a hyfforddiant ôl-orfodol”.
Byddwn yn cefnogi’r ymdrechion a amlinellir yn Neddf Addysg Drydyddol ac Ymchwil 
(Cymru) 2022 i helpu i chwalu rhwystrau, i sicrhau llwybrau haws i ddysgwyr ac i gefnogi 
buddsoddiad parhaus mewn ymchwil ac arloesi.
Byddwn yn bwrw ati i arwain y gwaith o helpu i lywio safbwynt Llywodraeth Cymru bod y 
ddeddf hon yn cael ei gweld fel deddf ‘parch cydradd’. Byddwn yn cefnogi naratif y Ddeddf 
y bydd “cryfderau gwahanol ond cyflenwol pob sefydliad” yn golygu “bod dysgwyr o bob 
oed yn gallu manteisio ar yr ystod lawn o gyfleoedd ac yn gallu cyfrannu i’r economi, i’r 
sector addysg ac i’n cymunedau.”

Blaenoriaeth Strategol 5
Cydweithio â phartneriaid i helpu i feithrin gallu a phroffesiynoli gweithlu 
prentisiaethau dysgu seiliedig ar waith (DSW).
Byddwn yn dal i gefnogi ein rhwydwaith o ddarparwyr DSW a’u staff er mwyn sicrhau bod 
gennym weithlu sy’n ysgogi ac yn ysbrydoli pob dysgwr i gyrraedd ei lawn botensial. 
Byddwn yn dylanwadu ar waith Cyrff Dyfarnu, y Cynghorau Sgiliau Sector a Cymwysterau 
Cymru trwy rannu gwybodaeth ac arbenigedd er mwyn helpu i wella ansawdd y 
ddarpariaeth DSW ac i deilwra dulliau arloesol o gyflwyno dysgu. 
Byddwn yn helpu i ddatblygu’r prosiect ‘silwetau’ gyda Chyngor y Gweithlu Addysg. 
Comisiynwyd y prosiect gan Lywodraeth Cymru er mwyn cynhyrchu cyfres o ‘silwetau’ sy’n 
nodi rolau/lefelau swyddi yn y gweithlu ôl-16 (Addysg Bellach (AB) a DSW). Diben y silwetau 
yw amlinellu sut y byddai deiliaid swyddi enghreifftiol (sy’n gweithio mewn gwahanol rolau 
mewn AB a DSW), yn edrych o ran eu sgiliau, eu profiad a’u cymwysterau, gan gynnig 
adnodd datblygiadol gwerthfawr i ymarferwyr a rhanddeiliaid. 
Byddwn yn cefnogi’r Coleg Cymraeg Cenedlaethol a’u blaenoriaeth i ddatblygu’r Gymraeg 
a dwyieithrwydd yn y sectorau AB a Phrentisiaethau gan sicrhau bod y rhwydwaith yn 
defnyddio’r cyllid a’r cymorth sydd ar gael i ddatblygu ei ddarpariaeth ddwyieithog.
Byddwn yn adeiladu ar y gwaith a wnaed gan Gyngor y Gweithlu Addysg yn datblygu 
safonau proffesiynol ar gyfer arweinwyr a staff cymorth AB a DSW ac ar gyfer addysg 
oedolion, ac yn cefnogi’r gwaith hwnnw. Cawsom ni a rhanddeiliaid allweddol eraill o’r 
sectorau AB, DSW ac Addysg Oedolion ein gwahodd i ymuno â grŵp llywio a fydd yn 
goruchwylio datblygiad y safonau ychwanegol. Byddwn yn cynnig cyngor, arweiniad 
a gwybodaeth i lywio datblygiad y safonau, yn enwedig mewn perthynas â natur a 
chymhlethdod y gwahanol rolau ym maes DSW. 
Byddwn yn sicrhau bod yr holl ymarferwyr DSW sy’n gweithio gyda’n rhwydwaith darparwyr 
wedi’u cofrestru gyda Chyngor y Gweithlu Addysg (CGA) lle mae’r darparwr o dan gontract 
i Lywodraeth Cymru. Byddwn yn parhau i gydweithio â CGA a Llywodraeth Cymru i 
ddadansoddi data’r gweithlu a mynd i’r afael ag anghenion darparwyr ac ymarferwyr lle bo 
tystiolaeth yn dangos gostyngiad yn nifer yr ymarferwyr cofrestredig.

Er mwyn cyflawni hyn, byddwn yn:
Cydweithio ledled Cymru â darparwyr DSW i lunio a chyflenwi cymwysterau galwedigaethol 
ysbrydoledig a fydd yn fuddiol i ddysgwyr a chyflogwyr ac yn hybu twf economaidd. 

Parhau i ddatblygu cysylltiadau strategol tymor byr a hirdymor ein haelodau gyda 
swyddogion a Gweinidogion Llywodraeth Cymru, Aelodau’r Senedd ac Aelodau Seneddol. 
Arwain y gwaith o gynrychioli darparwyr annibynnol DSW yn llwyddiannus gyda 
chomisiynwyr a rhanddeiliaid allweddol mewn ffordd effeithiol, broffesiynol a chydwybodol. 
Ymrwymo i gefnogi polisïau Llywodraeth Cymru o ran Cymru Gryfach, Decach a 
Gwyrddach, Deddf Llesiant Cenedlaethau’r Dyfodol, y Cynllun Cydraddoldeb Strategol, y 
Warant i Bobl Ifanc, y Strategaeth Ddigidol i Gymru a’r Cynllun Gweithredu Sero Net. 

